
Uğurlu dövlət siyasətinin əsasında 
ulu öndərin ölməz ideyaları dayanır

Milli Qurtuluş Gününə gedən 
yol olduqca çətin və ağrılı bir 
dövrdən keçib. Bu tarix həmin 
dövr insanlarının yaxşı yadındadır. 
Azərbaycan hökumətinin başında 
siyasi idarəçilikdə səriştəsi olmayan 
yarıtmaz qüvvələr dururdu. Məhz 
bu baxımdan ölkədə siyasi vəziyyət 
gündən-günə pisləşirdi. İnsan-
lar əziyyət çəkir, ölkədə vətəndaş 
müharibəsi təhlükəsi yaranmışdı. İndi 
gözlərimiz qarşısına həmin günləri 
gətirəndə bir daha əmin oluruq ki, 
ümummilli lider Heydər Əliyev o gün 
üçün həlli mümkün olmayan bir prob-
lemi yoluna qoya bilib, Azərbaycanı o 
ağır durumdan xilas etməyi bacarıb. 
Birmənalı olaraq qeyd etmək lazım-
dır ki, bu gün Azərbaycanın varlığı, 
bir dövlət kimi öz müstəqilliyini əldə 
etməsi, qoruyub saxlaması, istər 
daxili, istərsə də xarici siyasətdəki 
uğurları Heydər Əliyev siyasətinin 
əsas meyarlarını özündə ehtiva edir. 

Ulu öndər Heydər Əliyevin ölkəyə 
rəhbərlik etdiyi illər Azərbaycanın ən 

yeni tarixinə sosial-iqtisadi yüksəliş 
dövrü kimi yazılıb. Ümummilli liderin 
görmək istədiyi Azərbaycan bu gün 
reallığa çevrilib və Heydər Əliyev yolu 
ilə inamla daha yüksək inkişafa doğru 
addımlayır. 

Bütün mənalı həyatını öz xal-
qına bəxş etmiş ulu öndər Heydər 
Əliyevin siyasi və dövlət xadimi kimi 
zəngin fəaliyyəti Azərbaycan xalqı-
nın tarixində dərin iz buraxaraq, əsl 
dövlət idarəçiliyi məktəbinə çevrilib. 
Bu gün Heydər Əliyev siyasi kursu-
nun layiqli davamçısı olan Prezident, 
Silahlı Qüvvələrinin Ali Baş Koman-
danı İlham Əliyevin rəhbərliyi ilə 
ölkəmizin istər daxili, istərsə də xarici 
siyasətində əldə edilən hər uğur ulu 
öndərin əmanət qoyub getdiyi milli 
tərəqqi ideyalarının təntənəsidir.

Ümummilli liderin uzaqgörən 
siyasəti nəticəsində qazanılmış 
nailiyyətlər ölkə daxilində milli bir-
liyin təmin edilməsinə və dünya 
azərbaycanlıları arasında həmrəyliyin 
güclənməsinə səbəb olub. Bu isə, 

öz növbəsində, dünyanın müxtəlif 
ölkələrində yaşayan soydaşlarımı-
zı daha da ruhlandıraraq onların 
ölkəmizin milli maraqları ətrafında sıx 
birləşmələri üçün ciddi zəmin yara-
dıb.

Burada bir məqamı da xüsu-
si qeyd etmək istərdim. 1994-cü 
il sentyabrın 20-də məhz Heydər 
Əliyevin qətiyyəti, siyasi iradəsi 
nəticəsində “Əsrin müqaviləsi” kimi 
ölkəmizin gələcəyini dəyişən mühüm 
tarixi sənəd imzalandı. Məhz bundan 
sonra Azərbaycanın iqtisadi inkişafı-
nın təməli qoyuldu. Ümummilli lider 
hər dəfə çıxışlarında qeyd edirdi 
ki, iqtisadiyyatı güclü olan dövlət 
hər şeyə qadirdir. Ölkədə siyasi və 
iqtisadi sabitliyin bərqərar olunması 
Azərbaycanı yeni inkişaf müstəvisinə 
çıxardı. 

Birmənalı olaraq qeyd etmək 
lazımdır ki, bu gün Prezident İlham 
Əliyev tərəfindən uğurla aparılan 
dövlət siyasətinin əsasında məhz 
Heydər Əliyevin ölməz ideyaları 
dayanır. Məhz bunun nəticəsidir ki, 
Azərbaycan bu gün inkişafını özü 
təmin edən, güclü, müstəqil, mü-
asir respublikadır. Heç şübhəsiz 
ki, Azərbaycan bundan sonra da 
Prezident İlham Əliyevin həyata 
keçirdiyi uğurlu daxili və xarici 
siyasət sayəsində getdikcə daha da 
möhkəmlənəcək, davamlı uğurlara 
imza atacaq.

İsmayıl MƏMMƏDOV, 
Bakı Dövlət Universitetinin 

professoru

1992-1993-cü illərdə cəmi bir il 
hakimiyyətdə olmuş AXC-Müsavat 
cütlüyü ölkəni tamamilə dağılmaq, 
məhv olmaq təhlükəsi qarşısın-
da qoymuşdu. Ölkə başdan-başa 
idarəolunmaz, xaos şəraitində 
yaşayırdı. Bakıda və ayrı-ay-
rı rayonlarımızda silahlı dəstələr 
hökmranlıq edir, səbəbsiz qətllər 
baş verir, günahkarların tapılaraq 
cəzalandırılması mümkün olmurdu. 
Dağlıq Qarabağ və ətraf ərazilərdə 
isə erməni silahlı dəstələri cinayətlər 
törədir, kənd və rayonlarımızı bir-
birinin ardınca işğal edir, günahsız in-
sanlarımız qaçqın-köçkün vəziyyətinə 
düşürdü. İşğal olunmuş yaşayış 
məntəqələrimizdən əsir və girov 
götürülən sakinlərimizə ermənilər 
tərəfindən misilsiz işgəncələr verilirdi. 

Belə bir vəziyyətdə siyasi parti-
yaların yaratdıqları silahlı dəstələr 
torpaqlarımızı və insanlarımızı 

müdafiə etmək, düşmənlə mübarizə 
aparmaq əvəzinə, Bakıda hakimiyyət 
davası aparmağı üstün tuturdular. O 
vaxtkı səriştəsiz hakimiyyət hətta ölkə 
iqtisadiyyatını belə idarə etməyə qabil 
deyildi. Ona görə də xalq çörək tapa 
bilmir, gecələr mağazalarda çörək 
növbəsində dayanmalı olurdu. 

Nəhayət ki, xalqımız özünü 
“demokratik qüvvələr” adlandıran 
bu hakimiyyətə son qoymaq qərarı 
verdi və ümummilli liderimiz Heydər 
Əliyevi yenidən Azərbaycanı xilas 
etməyə çağırdı. Ulu öndər müd-
rik xalqımızın təkidli tələblərini 
qəbul edərək 1993-cü ilin iyunun-
da Bakıya gəldi və Ali Sovetin 
sədri vəzifəsində işə başlayaraq 
ölkəmizi yenidən dirçəltməyə, 
anarxiyadan qurtarmağa başladı. 
Heydər Əliyevin uzaqgörən siyasi 
fəaliyyəti nəticəsində birinci növbədə 
ölkənin daxili həyatına nizam 

çəkildi. Ordumuz səfərbər edilərək 
düşmənin irəliləməsini dayandır-
dı və bəzi cəbhələrdə ona ağır 
zərbələr vurdu. 1994-cü il mayın 
12-də isə cəbhədə atəşin dayan-
dırılması ilə bağlı razılaşma əldə 
olundu. 

Bundan sonra Azərbaycan 
Prezidenti Heydər Əliyev iqtisadiy-
yatın bərpası üçün təcili tədbirlər 
görməyə başladı. Tezliklə neft 
kontrakları imzalandı, digər vacib 
tədbirlər görüldü. Beləliklə, xalqın 
vəziyyəti düzəlməyə, ölkə inkişaf 
etməyə başladı. Bununla parallel 
olaraq xarici siyasət sahəsində də 
ardıcıl addımlar atıldı, Azərbaycan 
ərazilərinin Ermənistan tərəfindən iş-
ğalı dünyaya bəyan edildi. Ərazi bü-
tövlüyümüzün bərpası istiqamətində 
danışıqlara başlandı. 

Bütün bunlar ulu öndər Heydər 
Əliyevin Azərbaycan xalqı qarşısında 
etdiklərinin çox cüzi bir hissəsidir. O, 
haqlı olaraq deyirdi: “Mən həyatımın 
qalan hissəsini də xalqıma bağışlayı-
ram”. Heydər Əliyev bu gün aramızda 
olmasa da, bizə abad və firavan bir 
Azərbaycan qoyub getdi. Bu gün 
Azərbaycan onun siyasi varisi İlham 
Əliyevin rəhbərliyi ilə inkişafını uğurla 
davam etdirir. 

Qardaş FƏTULLAYEV,  
Masallı Rayon Ziyalılar 

Cəmiyyətinin sədri 

Tariximizin olduqca ağrılı günlərini 
yaşayırdıq. 1990-cı ilin yanvarından 
1993-cü ilin iyununadək üç dövlət 
başçısı vəzifə kürsüsünü tərk edərək 
gizlincə qaçmışdı. Hamı danışır-
dı ki, 20 Yanvar faciəsindən sonra 
Əbdürrəhman Vəzirov, Xocalı soy-
qırımından sonra Ayaz Mütəllibov, 
Gəncə hadisələrindən sonra isə 
Əbülfəz Elçibəy vəzifələrini icra edə 
bilməmiş, qaçıb canlarını qurtarmışdı-
lar. Müstəqilliyimizin möhkəmlənməsini 
istəməyənlər güman edirdilər ki, 
daha bir qanlı hadisə törətməklə 
Azərbaycanın növbəti rəhbərinin də 
qaçmasına nail ola biləcəklər və bu 
da, xalqın dövlətə olan inamını sıfıra 
endirəcək. Nəticədə isə Azərbaycan 
dövlət müstəqilliyini ikinci dəfə itirərək, 
yenə də kiminsə himayəsində yaşa-
malı olacaq. Ancaq ulu öndər Heydər 
Əliyev həmin qaraqəlbli insanlara 
“dayan!” – deməyi bacardı və qüdrətli 
Azərbaycan dövlətinin yaradılmasına 
nail oldu. 

Heydər Əliyevin ölkə miqyasında 
siyasi hakimiyyətə qayıtmasınadək 
olan dövrdə bizim əsas problemi-
miz Azərbaycanın dövlət kimi idarə 
edilməməsi idi. O vaxt hakimiyyətdə 

olan adamların təcrübəsizliyi, bəzi 
hallarda xəyanəti gənc müstəqil 
dövlətimizə hədsiz dərəcədə ağır 
problemlər yaradırdı. Həmin illəri yaşa-
mış insanlar o dövrü yaxşı xatırlayırlar. 

Azərbaycan Xalq Cəbhəsi --Müsavat 
hakimiyyəti xalqımız üçün böyük bəla, 
əsl biabırçılıq idi.

 Əvvəla, 1992-ci ildə onlar 
hakimiyyəti qanunsuz yollarla zəbt 
etmişdilər. O vaxt Dağlıq Qarabağda 
qanlı döyüşlər gedirdi. Ancaq onla-
rın əsas məqsədi nəyin bahasına 
olursa-olsun, hakimiyyətə gəlmək 
idi. Hətta bəziləri sevinirdilər ki, bu 
münaqişə tezliklə əvvəlki hakimiyyətin 
yıxılmasına gətirib çıxaracaqdır. 

Onlar hakimiyyəti zəbt edəndən sonra 
Azərbaycanı faktiki olaraq uçurum 
kənarına qoymuşdular. Əgər o vaxt 
Azərbaycana rəhbərlik edənlərin 

şəxsiyyətlərinə nəzər salsaq, heç bir 
şərhsiz görərik ki, bu adamlar nəinki 
ölkəni, heç adi bir kollektivi də idarə 
edə bilməzdilər. 

Parlamentin sədri kiçik elmi işçi idi, 
11 il ərzində namizədlik dissertasiyası-
nı müdafiə edə bilməmişdi. Baş nazir, 
ticarətlə məşğul idi, kiçik ticarətlə, özü 
də o ticarət mövsümi xarakter daşıyır-
dı. Dövlət katibi keçmiş komsomolçu 
idi -- sonradan flyuger kimi əqidəsini 
dəyişmiş və xalq hərəkatına qoşulmuş-

du. Ondan sonrakı dövrdə də bir neçə 
dəfə əqidəsini dəyişmişdi. Hətta 1990-
cı illərin ortalarında hakimiyyətlə sıx 
əlaqədə olaraq parlamentdə də təmsil 

olunurdu. Ancaq silahdaşları, yoldaşları 
onu yaxşı tanıyırdılar. Ağır vaxtda öz 
liderinə xəyanət etmiş insan, əlbəttə ki, 
yüksək keyfiyyətlərə malik ola bilməz. 

Müdafiə nazirinin Şuşanın 
ermənilərə verilməsində bilavasitə əli, 
günahı var idi. Daxili işlər naziri canlı 
efirdə bir müxalifət nümayəndəsini 
döymüşdü. Belə ki, hüquq - mühafizə 
orqanının yüksək vəzifəli şəxsi veriliş 
gedə-gedə studiyaya daxil olmuş, ona 
sərf etməyən çıxışa görə vətəndaşı 

xalq qarşısında döymüşdü və buna 
görə heç bir məsuliyyət daşımamışdı. 
Xarici işlər naziri Fizika İnstitutunun 
kiçik elmi işçisi idi və belə önəmli 
vəzifəyə irəli sürülmüşdü. Heç bir xa-
rici dil bilməyən, hətta rus dilində düz 
əməlli danışa bilməyən, yəni, statusu-
na adekvat olmayan bir adam idi.

 Azərbaycan Xalq Cəbhəsi --Mü-
savat hakimiyyətinin öndə gedənləri 
bunlar idi. İndi adama qəribə gəlir 
ki, bu adamlar ölkəni necə idarə 
edirdilər?! Edirdilərmi? Hətta 
hakimiyyətə gələndən sonra dərhal 
bir-biri ilə mübarizəyə başlamışdılar 
və həmin mübarizə və eyni zamanda, 
xalq tərəfindən onlara olan inamsızlıq, 
mənfi münasibət nəticəsində cəmi 1 
il hakimiyyətdə qala bilmişdilər. Məhz 
onların diletantlığı, səriştəsizliyi ucba-
tından ölkədə vəziyyət gərginləşəndə 
-- 1993-cü ilin yaz-yay aylarında 
onlar bütün vəzifələrdən gedərək, 
bəziləri hətta ölkəni tərk etmiş, qa-
çıb gizlənmişdilər. Daha maraqlı 
olan məqamlardan biri isə onların 
bəzilərinin qaçarkən istefa vermədiyini 
bildirməsi, “vəzifəmi dondururam” 
– deməsi idi ki, bu da xalqın ironiya-

sına səbəb olmuşdu. Gənc müstəqil 
dövlətimizin bir neçə tərəfdən təzyiq 
və təhdidlərə məruz qaldığı dövrdə 
xarici işlər nazirinin “vəzifəsini dondur-
ması” daha gülünc idi. Çünki həmin 
günlərdə xarici siyasət bizim üçün 
məhz ordu qədər vacib idi.

Ona görə vacib idi ki, Azərbaycan 
əsrlər boyu müstəqillikdən məhrum 
olmuş, xalqımız müstəqillik arzuları 
ilə yaşamışdı. Bu, tarixi bir şans idi 
ki, bizə verilmişdi. Sovet İttifaqının 

dağılmasını heç kim təsəvvür edə 
bilməzdi. Hətta böyük dövlətlərin 
analitik mərkəzlərində də belə sse-
nari nəzərdən keçirilmirdi. Bu fürsət 
bizə verilmişdi və həmin məsuliyyətin 
miqyasını yuxarıda adını çəkdiyimiz 
“dövlət rəsmiləri” deyil, məhz Heydər 
Əliyev görə bilərdi. 

Əlbəttə ki, sağlam düşüncəli 
insanlar, ziyalılar AXC--Müsavat 
hakimiyyətinin Azərbaycanı uçuruma 
apardığını görürdülər. Ona görə də, 
onlar haqlı olaraq hesab edirdilər ki, 
bu vəziyyətdən xalqı yalnız Heydər 
Əliyev kimi lider xilas edə bilər. 
Bunun üçün isə ulu öndər Heydər 
Əliyevin hakmiyyətə gəlməsi zəruri 
idi. Hakimiyyətə sivil yolla gəlməyin 
metodu isə siyasi partiya yaradaraq, 
siyasi mübarizə aparmaq idi. Məhz 
ziyalıların müraciəti əsasında ulu 
öndər Heydər Əliyev siyasi partiya 
yaradıb ona rəhbərlik etməyə razılıq 
verdi. Beləliklə, 1992-ci ilin noyabrında 
Naxçıvan şəhərində Yeni Azərbaycan 
Partiyasının təsis konfransı keçirildi. 
Müdrik, uzaqgörən xalqımız Heydər 
Əliyevin ətrafında sıx birləşməklə 
gələcək taleyini özü həll etmək 
niyyətində idi. 

Heydər Əliyev Azərbaycanda 
güclü, özünə güvənən, müstəqil dövlət 
qurmağı bacardı. Prezident İlham 
Əliyevin qətiyyəti isə ondan ibarətdir 
ki, bu dövlət müstəqilliyi əbədi olmalı 
və uğurla yaşamalıdır. Azərbaycan 
xalqı öz dövlət başçısına güvənir və 
daim onu dəstəkləyir. 

İttifaq MİRZƏBƏYLİ,  
“Xalq qəzeti”

Azərbaycan ötən əsrin ikinci onilliyində olduğu kimi sonuncu onilliyində də öz 
dövlət müstəqilliyinə qovuşa bildi. Gənc müstəqil dövlətimiz bu dəfə də böyük 
məhrumiyyətlər və problemlərlə üz-üzə qalmışdı. 1920-ci ildə müstəqilliyimizin 

əldən getməsinin əsas səbəbi düşmənin bizimlə müqayisə edilməyəcək dərəcədə 
güclü olması idisə, ikinci dəfə nail olduğumuz müstəqilliyin çoxsaylı problemlərlə 
üzləşməsinin əsas səbəbi məhz dövləti idarə edən adamların səriştəsizliyi idi.

Diletantlıq və səriştəsizlik
AXC–Müsavat iqtidarının ən böyük bəlası idi

Görkəmli dövlət xadimi Heydər 
Əliyevin 1993-cü ildə xalqın təkidli 
tələbi ilə siyasi hakimiyyətə qayı-

dışı Azərbaycan tarixinə qızıl hərflərlə əbədi 
həkk olunub. Ulu öndər özünün müdrikliyi, 
zəngin siyasi və dövlətçilik təcrübəsi, sar-
sılmaz qətiyyəti, yenilməz iradəsi sayəsində 
Azərbaycanı vətəndaş müharibəsindən, par-
çalanmaqdan və məhv olmaq təhlükəsindən 
xilas edib.

Keçən əsrin 80-ci illərinin sonu – 90-cı illərinin əvvəlləri Azərbaycanda 
çoxlarının yadındadır. Bəlkə də yaşı 30-dək olan gənc nəsil o illərdə 
baş verənləri, ölkəmizin tarixinə qara hərflərlə yazılmış hadisələri – 

hərc-mərcliyi, anarxiyanı, dövlət çevrilişinə cəhdləri, Bakıya sovet imperi-
yası tərəfindən qoşun yeridilməsini, günahsız insanlarımızın amansızlıqla 
qətlə yetirilməsini, bu qarmaqarışıqlıqlar fonunda Ermənistanın torpaqla-
rımızı işğal etməsini yaxşı xatırlamır. Amma biz yaşlı nəsil bu faciəli tarixi 
yaşamış, öz gözlərimizlə görmüş, hətta qurbanlar vermişik. 

Heydər Əliyev bizə 
abad və firavan bir 
Azərbaycan bəxş etdi


